
  İbtidai siniflərdə orfoqrafiyanın və orfoepiyanın fonetika ilə inteqrativ tədrisi tamamilə 

qanunauyğun bir proses sayılır və böyük təcrübi əhəmiyyət kəsb edir. Fonetikanın orfoqrafiya və 

orfoepiya ilə inteqrativ tədrisi prosesində fəal (interaktiv) təlim üsulların tətbiqi yüksək təlim effekti 

yaradır. Fəal (interaktiv) təlim üsulları çoxdur: əqli hücum, klaster (şaxələndirmə), anlayışın 

çıxarılması, auksion, akvarium, müzakirə, rollu oyun, söz assosiasiyası, diskussiya, debat, Venn 

diaqramı, BİBÖ, kublaşdırma, T-sxemlər, ideyalar xalısı, insert və s. tez-tez istifadə olunan 

üsullardır. [6, s.116] Təlim prosesində məzmuna uyğun olaraq bu üsulların hər birindən səmərəli 

şəkildə istifadə etmək günün tələbidir. O cümlədən fonetikanın orfoqrafiya və orfoepiya ilə 

inteqrativ tədrisi prosesində yeni təlim texnologiyalarından – fəal (interaktiv) təlim üsullarından 

istifadə yüksək nəticələrin əldə olunmasına gətirib çıxarır. 

 Səslər və hərflər fonetikanın əsas mövzularından biridir. Məhz fonetikanın tədrisi ilə bağlı 

şagirdlər səs və hərf anlayışlarını anlamağa başlayırlar. Səs və hərf arasındakı münasibətlərin 

öyrənilməsi isə bilavasitə orfoqrafiya və orfoepiya ilə bağlıdır. Professor Y.Ş.Kərimov yazır: 

“Sözlərin səs və hərf tərkibi, sözlərdə səs və hərfin arasındakı fərqi anlamağa hazırlayır. Bu 

şagirdlərin  orfoqrafik-orfoepik vərdişlərə yiyələnməsinə səbəb olur”. [7, s. 116] 

M.İ.Matuseviç fonetikanın dildəki nəzəri əhəmiyyətindən danışarkən yazır: “Fonetikanın 

nəzəri əhəmiyyəti aşkar şəkildə belə bir faktdan irəli gəlir ki, o (fonetika), dilin xarici forması olan 

səs cəhətini öyrənir ki, bu xarici formada da onun məzmunu ifadə olunur və dil öz əsas vəzifəsini 

həyata keçirir”. [8, s.71] 

Fonetikadan öyrənilən səs və hərf arasındakı münasibətlər əvvəlcə, orfoqrafiya ilə orfoepiya 

arasındakı, daha sonra isə mahiyyət etibarilə düzgün yazı və düzgün tələffüz arasındakı əlaqələri 

öyrənməyə gətirib çıxarır. Orfoqrafiyanın fonetika ilə əlaqəli tədrisi, hər şeydən əvvəl, 

aşağıdakılarla şərtlənir: 

 Orfoqrafiya və orfoepiyanın fonetika ilə əlaqəli tədrisi şagirdlərin fonetik biliklərini artırır; 

 Şagirdlərin səslə hərf, orfoqrafiya və orfoepiya arasındakı fərqi anlamalarına səbəb olur; 

 Düzgün yazı qaydaları və şifahi nitq öyrənilir və yazı bacarıqları inkişaf edir; 

 Yazılı nitq və şifahi nitq dolğunlaşır;  

 Yazılı və şifahi nitqə şüurlu yanaşma təmin edilir; 

 Yazılı və şifahi nitqdə neqativ halların qarşısı alınır; 

 Yazılı və şifahi nitq normalarına əməl etmək vərdişi yaranır.  

Professor Ə.Əfəndizadə göstərir ki, orfoqrafiya və orfoepiya  haqqında elmi anlayışa şagirdlər 

ilk dəfə olaraq, əsasən, fonetika bəhsini öyrənərkən yiyələnirlər. Başqa sözlə, yazılı nitqlə şifahi nitq 

normaları arasında fərqli cəhətlərin olduğunu bu bəhsi keçərkən dərk edirlər. Demək, fonetika 

şagirdlərdə orfoqrafik və orfoepik vərdişlərin yaranmasında bir növ zəmin rolunu oynayır. [5, s.158]  

Professor Ə.Əfəndizadə yazır ki, ədəbi tələffüz, başqa sözlə desək, orfoepiya və 

orfoqrafiyanın başlıca prinsiplərindən biri olan fonetik prinsipin əsasını təşkil edir. Demək, düzgün 

yazının əsasında duran amillərdən biri də düzgün tələffüzdür, lakin bununla belə, bir sıra hallarda 

bunun əksini də görürük. Yəni sözün düzgün tələffüzünün əsasında onun düzgün yazılışı 

(orfoqrafiyası) durur. Məsələn, stəkan, qrammatika, plan, qalstuk və s. sözlərin düzgün tələffüzü 

onların düzgün yazılışına (orfoqrafiyasına) əsaslanır. Buradan aydın olur ki, fonetika dildaxili 

əlaqələr konsepsiyası çərçivəsində orfoqrafiya və orfoepiya ilə daha çox bağlıdır. Bu da fonetikanın 

orfoqrafiya (orfoepiya) ilə əlaqəli tədrisi tələbini ortaya çıxarır. [4, s.112]. 

Qeyd etmək lazımdır ki, fonetikanın orfoqrafiya ilə əlaqəli təlimi elmi-metodik aspektdən 

dərindən tədqiq olunmamışdır. Fonetikanın tədrisində orfoqrafiya təlimi üzrə işin məzmununun, 

təşkili yollarının ətraflı şəkildə  öyrənilməsi zəruridir.  

Orfoqrafiya ilə əlaqəli çətinliklər vaxtında həll olunmazsa, bu, şagirdlərin yazılı nitqinə mənfi 

təsir göstərəcəkdir. Odur ki, ibtidai sinif müəllimləri fonetikanın tədrisi zamanı düzgün yazı 

qaydalarının öyrənilməsi işinə ciddi yanaşmalıdırlar. İbtidai siniflərdə şagirdlərin düzgün yazı 

qaydalarının mənimsəməsindəki çətinliklər, onları doğuran obyektiv və subyektiv səbəblər 

müəyyənləşdirilməli və aradan qaldırılması yolları metodik cəhətdən təmin edilməlidir.  

Fonetikanın tədrisi zamanı düzgün yazı və tələffüz arasında assosiasiya yaratmaq vacib şərt 

kimi dəyərləndirilir. Fonetikanın tədrisində orfoqrafiya və orfoepiya ilə bağlı olan nəzəri-praktik 

bilikləri şagirdlərə dərindən mənimsətmədən fonetikanın dərindən mənimsənildiyini söyləmək 

olmaz. İbtidai siniflərdə fonetikaya aid müəyyən nəzəri biliklərə yiyələnən şagirdlər səs və hərflər 

üzərində kifayət qədər iş aparır, düzgün tələffüz və yazı qaydalarına yiyələnirlər. [6, s.103] 

İbtidai siniflərdə müəllimlər səs və hərflərin fərqini izah edərkən göstərməlidirlər ki, 

Azərbaycan dilində 32 hərf vardır, lakin səslərin sayı çoxdur. Dərslikdə 34 səs haqqında məlumat 

verilmişdir. Müəllim əgər bu səslərin hamısını şagirdlərə əyani şəkildə mənimsətməsə, nəinki səs və 

hərf, hətta fonetikaya aid digər bilikləri öyrədə bilməz. Əgər sait səslərin (a, ı, o, u, e, ə, i, ö, ü) 

yaranma vəziyyətinə görə növləri (qalın-incə, açıq-qapalı, dodaqlanan, dodaqlanmayan) nümunələr 

əsasında şagirdlərə öyrədilməsə, çalışmalar vasitəsilə vərdişə çevrilməsə, şagirdlər heca, vurğu, 

ahəng qanunu, şəkilçilərin 2 və ya 4 cür yazılmasını və s. başa düşməyəcəklər. Şagirdlərin sait və 

samitlərin yazılışına dair orfoqrafik qaydaları bilmələri sonrakı illərində onların daha uğurla təlimə 

qoşulmalarına kömək edir.  

Fonetik prinsipə görə söz necə deyilirsə elə də yazılır. İbtidai siniflərdə fonetikanın 

orfoqrafiya ilə  əlaqəli tədrisi həmçinin orfoepiya ilə əlaqəni də tələb edir. Bu iki anlayış orfoqrafiya 

və orfoepiya heç də bir-birindən təcrid edilmir, biri digərini tamamlayır, düzgünlüyünü təmin edir. 

Çalışmalar üzrə işin təşkili zamanı bu işin qarşılıqlı təşkili səmərəli olur. Məsələn: 

1.Sonu cingiltili samitlə bitən sözləri tapıb onların necə yazıldığını və tələffüz edildiyini izah 

edin. Nümunə: qanad-qanat, çəkic-çəkiç, qonaq-qonağ, qarpız-qarpıs və s. 

2.Verilmiş mətndən yazılışı ilə deyilişi arasında fərq olan sözləri tapıb yazın. Nümunə: 

dostluq-doslu(x), dəftər-dəf(d)ər, usta-us(d)a, motor-m(a)tor və s.  

3.Verilmiş suallara əsasən sözləri tapın, onların necə yazıldığını və tələffüz edildiyini yazılı 

şəkildə göstərin.  

- Dağın aşağı hissəsinə nə deyilir? 

- Şeir yazan adama nə deyilir? 

- Qarpız əkilən yer necə adlanır? 

- Sizə kim dərs deyir? 

- Uçan nəqliyyat vasitələri hansılarıdır? 

Şagirdlər yamac, şair, bostan, müəllim, vertolyot, təyyarə sözlərini yazırlar. 

4. Buraxılmış hərfləri əlavə edib köçürün. 

A..tomobil, ağa.., bos..an, d..vlət, kərpi.., bayra.., dai..rə, sa..t, çəki.. və s. 

Yaxud: “Belə yazılır. Bəs necə deyilir?” başlığına uyğun olaraq “Belə deyilir. Bəs necə 

yazılır?” başlığı ilə də tapşırıq vermək olar.  

İbtidai siniflərdə orfoqrafiyanın fonetika ilə əlaqəli tədrisinin əhəmiyyətini aşağıdakı kimi 

səciyyələndirmək olar: 

 Orfoqrafiya və orfoepiyanın fonetika ilə əlaqəli tədrisi həm fonetik mövzuların möhkəm 

mənimsənilməsinə səbəb olur, həm də şagirdlərin bir sıra orfoqrafik və orfoepik qaydalara 

yiyələnmələrinə imkan yaradır. Məsələn: qoşa saitli və qoşa samitli sözlərin yazılışı və 

tələffüzü üzərində iş apararkən şagirdlər sait və samit səslər haqqında daha geniş məlumat 

əldə edirlər və öyrənirlər ki sözün səs-hərf tərkibi həmişə bir-birinə uyğun gəlmir, yazıldığı 

kimi tələffüz olunmur. 

 Orfoqrafiya və orfoepiyanın fonetika ilə əlaqəli tədrisi fonetik bilikləri möhkəmləndirir. 

Məsələn: ahəng qanunun öyrənilməsi şəkilçilərin düzgün yazılışını və tələffüzünü şüurlu 

mənimsəməyə şərait yaradır.  

 Orfoqrafiya və orfoepiyanın fonetika ilə əlaqəli tədrisi zamanı yazılışı və oxunuşu fərqli 

olan sözlərin müəyyənləşdirilməsi şagirdləri hərfi oxudan, kitab tələffüzü kimi zərərli 

vərdişlərdən uzaqlaşdırır, ifadəli oxu vərdişlərini inkişaf etdirir. İbtidai sinif müəllimi 

çalışmalıdır ki, şagirdlər düzgün yazı və oxu qaydalarına əməl etsinlər.  

 Orfoqrafiya və orfoepiyanın fonetika ilə əlaqəli tədrisi yazı-oxu prosesində müəyyən 

çətinliklər törədən dialektizm, şivə xüsusiyyətlərini aradan qaldırmağa kömək edir. Məsələn, 

deyil sözü müxtəlif ləhcələrdə dəyil, dögül, döylü və s. kimi işlənir. Orfoqrafik qaydaların 

öyrənilməsi nəticəsində şagirdlər sözlərin düzgün yazılışını mənimsəyirlər. Həmçinin bəzi 

sözlərin tələffüzü məhz onun yazılışına görə müəyyənləşir. Məsələn: hiss, addım, kəllə, kull 

və s. Bu cür sözləri yazıldığı kimi tələffüz etmədikdə məna dəyişir (his, adım, kələ, kül və 

s.). Bəzi alınma sözlərdə iki samit yanaşı işləndiyi halda həm yazı, həm də tələffüzdə 

müəyyən çətinlik baş verir. Məsələn: stəkan-istəkan, şkaf-işkaf və s. belə sözlərin düzgün 

tələffüzü yazılışı əsasında müəyyən edilir.  

 Orfoqrafiya və orfoepiyanın fonetika ilə əlaqəli tədrisi digər dil bölmələrinin (leksika, 

sözyaradıcılığı, morfologiya, sintaksis) tədrisi üçün əlverişli şərait yaradır. Çünki dilin bu 

bölmələrinin hamısında sözlərin düzgün yazılışı və tələffüzü əsas şərt kimi özünü göstərir. [6, s.104]  

İbtidai siniflərdə Azərbaycan dili təliminin əsas məqsədi şagirdlərə savadlı yazı və düzgün 

tələffüz vərdişləri aşılamaqdan ibarətdir.  Bunun əsası isə fonetikanın tədrisi ilə bağlıdır. İbtidai 

siniflərdə Azərbaycan dili fənninin tədrisində başlıca məqsəd şagirdlərə doğma dildə oxumağı, 

yazmağı öyrətmək onların yazılı və şifahi nitqini inkişaf etdirməkdir. Yazılı və şifahi nitqin 

əsasında isə orfoqrafik və orfoepik normalar durur. Yeni kurikulum əsasında hazırlanmış 

“Azərbaycan dili” dərsliklərində şagirdlərin orfoqrafik normaları gözləməklə savadlı yazıya 

yiyələnmələri və orfoepik normalara riayət etmələri diqqət mərkəzində saxlanılır. 

РЕЗЮМЕ 

О ТЕОРЕТИКО-МЕТОДИЧЕСКИХ ОСНОВАХ ИНТЕГРАТИВНОГО  

ОБУЧЕНИЯ ФОНЕТИКЕ С ОРФОГРАФИЕЙ И ОРФОЭПИЕЙ  

Джафарова Н.Б. 
         

Ключевые слова: фонетический, связь между орфографией и орфоэпией, методико-

практическая основа 

В статье затрагиваются определенные вопросы теоретико-методических основ интегративного 
преподавания фонетики с орфографией и орфоэпией. Так, интегративное обучение орфографии и 

орфоэпии фонетикb в начальных классах – это законотворческий процесс, имеющий большое 

практическое значение. Следует отметить, что фонетика играет определенную роль в формировании 
орфографических и орфоэпических привычек у учащихся. Интегративное обучение фонетике 

орфографии и орфоэпии играет важную роль в формировании орфографических и орфоэпических 

навыков у учащихся. Так, применение активных (интерактивных) методов обучения в процессе 

интегрированного обучения фонетике с орфографией и орфоэпией создает высокий образовательный 
эффект. 

 

SUMMARY 

ON THE THEORETICAL AND METHODOLOGICAL FOUNDATIONS OF INTEGRATIVE 

TEACHING OF PHONETICS WITH SPELLING AND ORTHOEPY  

Jafarova N.B. 
 

Key words: phonetic, spelling and orthoepy,inteqration, methodical-practical basis 

The article deals with certain issues of theoretical and methodological foundations of integrative 

teaching of phonetics with orthography and orthoepy. Thus, integrative teaching of spelling and phonetics in 
primary classes is a law-making process of great practical significance. It should be noted that phonetics 

plays a role in the formation of spelling and orthoepic habits in students. Integrative teaching of phonetics of 

spelling and orthoepy plays an important role in the formation of spelling and orthoepic habits in students. 
Thus, the use of active (interactive) teaching methods in the process of integrated teaching of phonetics with 

spelling and orthoepy creates a high educational effect. 

